
Alþingi ályktar að fela ríkisstjórninni að láta fara fram athugun á því hvort
nauðsynlegt sé að útvega Veðdeild Búnaðarbanka Íslands aukafjármagn á árinu
1977 þannig að Veðdeildinni verði gert kleift að veita þeim bændum, sem verst eru
settir, tækifæri til þess að breyta lausaskuldum í föst lán. Leiði könnunin í ljós
að hagur einhverra sé það bágur að þetta komi ekki að fullum notum, þá verði
kannað hvort unnt sé að gera Stofnlánadeild og Veðdeild kleift að veita þeim bænd-
um, sem eiga í mestum erfiðleikum, frest á afborgunum af lánum við deildirnar.

Greinargerð.
Eitt alvarlegasta vandamál, sem íslensk bændastétt á við að stríða, er það hve

fjárhagsafkoma bændanna er misjöfn. Reynsla undanfarinna ára hefur verið sú, að
bændur hefur vantað talsvert upp á að ná því kaupi sem þeim hefur verið áætlað
í verðlagsgrundvelli, oftast 20-30%. Verðlagsgrundvöllur byggist á meðalbúi, en
aðstaða hinna einstöku bænda er að sjálfsögðu mjög mismunandi, bæði hvað varð-
ar jarðnæði, starfsaldur og aðstöðu alla. Sem betur fer hefur nokkur hluti bænda
ágæta fjárhagsafkomu og verulegur hópur þolanlega, en þeir, sem lakast eru settir,
eiga við afleit kjör að búa, og það er alvarlegast við þetta, að það virðist draga
mjög hratt sundur, þeir ríku verða ríkari, en þeir fátæku fátækari.

Margir af þeim, sem fjárhagurinn þrengist örast hjá, eru frumbýlingar. Það
skapast m. a. af því að bústofnunin er mjög fjármagnsfrek og stofnlánafyrirgreiðsla
til ýmissa þátta, svo sem jarðakaupa, hefur verið gjörsamlega ófullnægjandi og
til annarra þátta skorin mjög við nögl. Stafar þetta af því að Stofnlánadeild og
Veðdeild hafa aldrei haft nógu rúman fjárhag til þess að sinna verkefnum sínum
svo sem þurft hefði. Frumhylingar hafa því neyðst til þess að taka mjög óhentug
og dýr lán og uppbygging verðlagskerfisins ekki gefið svigrúm til þess að reka
búskap með miklu lánsfé á háum vöxtum.

Sumir þeirra, sem á annað borð skulda verulegar fjárhæðir, virðast nú orðið
eiga í miklum erfiðleikum og bæta mjög ört við skuldirnar.
Árin 1962 og 1968 hafði skapast áþekkt ástand, þar sem nokkur hópur bænda

var kominn í skuldakröggur. Þá var í bæði skiptin tekið það ráð að gefa mönnum
kost á því að breyta lausaskuldum í föst lán, og enn fremur var 1971-1972-1973 veitt
sérstök fyrírgreiðsla til þess að þeir, sem verst voru settir, gætu frestað afborgunum
af stofnlánum. Þessi aðstoð gaf ótrúlega góða raun. Stéttarsamband bænda hefur
gert könnun á þvi, hvernig hinum einstöku bændum, sem aðstoðarinnar nutu,
hefur vegnað síðan, og leiddi hún það í ljós að búskapur langflestra hefur komist
á réttan kjöl.

Það er skoðun flutningsmanns að sama reynsla mundi verða nú, þar sem
í flestum tilfellum sé um að ræða tímabundna erfiðleika í rekstri vegna mikils
fjármagnskostnaðar og ef skuldabyrðin yrði gerð léttbærari gæti það ráðið úr-
slitum um framtíðarbúrekstur þessara bænda. Á það má einnig benda að skulda-
breyting í sjávarútvegi hefur nýlega verið gerð og gefið góða raun.


